
   Вилĕм — шелсĕр те хăрушă,

Вилĕм — сивĕ те тискер.

Туйăнать тĕнче пуш-пушă —

Хăвармасть вăл нимĕскер.



Анчах пурнăç та хăватлă,

Вăл та, хăй черечĕпе,

Тĕттĕмрен, кĕлрен çунатлăн

Çĕкленет вут-кайăк пек.



Уйрăлми ик вăйăн çулĕ...

Ах, пĕлесчĕ — çак хăма

Тупăк-ши, сăпка-ши пулĕ

Хурланма е савăнма?



Тупсăмне халех эп тупăп.

Вăл ан тухтăр пăсăка, —

Тăшмансемшĕн пултăр тупăк,

Тусăмсемшĕн — сар сăпка.

